
MINUTI
Il-Minuti tal-Laqgħa Nru. 9 li saret fis-16 ta’ Ġunju, 2004 ġew konfermati.

  THE CHAIRMAN:  Ngħaddu mal-ewwel għall-korrispondenza u nitlob lis-segretarja sabiex taqraha.

  L-ISKRIVANA TAL-KUMITAT: Għandna korrispondenza waħda ġejja mingħand il-Ministru Ċensu Galea ndirizzata liċ-Chairman tal-PAC u tgħid hekk:

“Chairman PAC

Il-Parlament

Valletta

Onor. Charles Mangion,

Qed niktiblek b’riferenza għal-laqgħa tal-PAC li se tinżamm nhar l-Erbgħa, 30 ta’ Ġunju 2004.   

Waqt l-aħħar laqgħa tal-Kumitat ġie deċiż li f’din il-laqgħa jiġu diskussi l-konklużjonijiet u r-rakkmandazzjonijiet li saru mill-Awditur fir-rapport tagħhom dwar it-toroq.  

Kif taf mhux se nkun nista’ nattendi għal din il-laqgħa billi se nkun imsiefer fuq xogħol tal-Gvern.  Peress li kont il-persuna li tlabt din id-diskussjoni se ngħaddi xi kummenti dwar il-konklużjonijiet u r-rakkmandazzjonijiet ta’ l-istess Awditur. 

Jekk id-diskussjoni, kif miftiehem fl-aħħar laqgħa, tikkonċentra dwar dawn il-punti, ma jkollix għalfejn ngħaddi kummenti oħra.  Mill-banda l-oħra jekk id-diskussjoni tkompli fuq punti oħra nitlob li jkolli ċans nikkummenta dwarhom. 

Matul il-laqgħat kollha li kellna għamilt ħilti biex nipprova nuri n-nuqqasijiet li jistgħu jeżistu u li eżistew, kemm fl-istess Ministeru li kien responsabbli mit-Toroq, fl-Awtorita’ ta’ Malta dwar it-Trasport, u kull entita’ pubblika u privata oħra li tmiss max-xogħol tat-toroq.

Matul dawn l-istess diskussjonijiet, iżda, insistejt ukoll dwar l-isforzi li saru biex dak li ma kienx floku jiġi rranġat, mibdul u mtejjeb.

Naturalment għad fadal aktar xi jsir, iżda m’għandix dubji li l-isforzi li saru ħallew il-frott tagħhom, biex ix-xogħol tat-toroq tjieb fil-kwalita`, fis-serjeta` u fl-impenn kollettiv biex ir-riżultati jkunu aħjar.

L-ilment prinċipali tiegħi dwar ir-rapport ta’ l-Awditur, kien, u għadu, anzi wara l-laqgħat li kellna, l-ilment issaħħaħ, li l-Awditur, minkejja li r-rapport ġie ppubblikat fi Frar ta’ din is-sena, għamel ftit li xejn riferenza għall-bidliet li seħħew, minkejja li wħud minnhom ilhom fis-seħħ għal snin twal b’effett pożittiv.

Il-kuntratturi huma ferm iktar aware mid-doveri tagħhom u joqgħodu ferm iktar attenti dwar dak li jagħmlu.  L-entitajiet l-oħra ukoll tgħallmu mhux ħażin x’inhuma d-doveri tagħhom.

Hemm numru sostanzjali ta’ drabi, fil-passat, fejn jiena ammettejt in-nuqqasijiet ta’ kulħadd, inkluż tal-Ministeru li kien responsabbli mit-toroq.

Dan għamiltu biex jiġi assigurat li jinbidel dak li kien meħtieġ.

Nerġa’ hawn insemmi li r-rapport naqas serjament milli verament iħares lejn il-value for money.  Insemmi wkoll li min jippubblika rapporti bħal dan għandu jagħraf x’verament ikun il-kontribut u s-sinifikat ta’ dak li jkun inkiteb.

Nispera li d-diskussjoni li saret, twassal għal titjib mixtieq fl-operat kollu tal-Gvern mhux biss fejn jidħlu t-toroq.

Mid-diskussjoni li saret nemmen li hu ċar li nistgħu nimxu aktar ‘l quddiem biex intejbu r-riżultati aħħarija tax-xogħol tal-Gvern.

Nispera wkoll li min hu responsabbli mill-Awtorita` tat-Trasport jieħu nota ta’ dak kollu li ngħad dwar ix-xogħol fit-toroq u ma jħallix li dak li sar tajjeb jintilef. 

Grazzi.

ĊENSU GALEA

  THE CHAIRMAN:  Grazzi.   Kif kien ġie maqbul, dan il-Kumitat illum se jitkellem esklussivament fuq il-konklużjonijiet u r-rakkmandazzjonijiet li joħorġu minn dan ir-rapport. 

Nibda billi nistieden fuq il-mejda magħna lill-uffiċjali konċernati kif ukoll lill-Awditur Ġenerali. 

Is-Sur Joseph G. Galea, is-Sur Joseph Spiteri, is-Sur Mario Falzon u l-Perit Lino Zammit ħadu posthom madwar il-mejda.

PERFORMANCE AUDIT REPORT BY THE AUDITOR GENERAL ON ROAD CONSTRUCTION AND RESTORATION CONTRACTS – CONT.

  THE CHAIRMAN:  Qegħdin nirriferu speċifikament għal paġna 56 u 57 tar-rapport.  Paragrafu 5.2 jagħmel riferenza għall-konklużjonijiet li ġew riferiti għalihom fil-kapitli preċedenti fl-istess analisi.  Jien ridt nistaqsi qabel xejn lill-Perit Zammit min-naħa ta’ l-Awtorita` dwar it-Trasport kif ukoll lill-General Contracts Committee, x’inhi l-opinjoni tagħhom dwar dawn ir-rakkmandazzjonijiet kif inhuma redatti fil-konlużjoni ta’ dan ir-rapport.  Jekk jaqblu magħhom ovvjament jaqblu magħhom u jekk ma jaqblux magħhom u hemm xi affarijiet li jixtiequ jbiddlu jgħidu fejn jaħsbu li għandu jkun hemm dan it-tibdil f’dak li hemm issuġġerit.  Nixtieqhom ukoll jgħidulna jekk minn dak iż-żmien li ħareġ dan ir-rapport – dan ħareġ fil-bidu ta’ din is-sena - ġewx adottati xi rakkmandazzjonijiet minnhom.  

Il-Perit Zammit.

  IL-PERIT LINO ZAMMIT (ex-Assistant Chief Executive, Malta Transport Authority):  Peress li dawn ir-rakkmandazzjonijiet u l-considerations ikollhom long term effect fuq l-operat ta’ l-Awtorita` dwar it-Trasport, nixtieq nitlob il-permess sabiex jiġi fuq il-mejda magħna ċ-chief executive ta’ l-istess awtorita`.

  THE CHAIRMAN:  Nagħtu merħba liċ-chief executive ta’ l-awtorita` u nitlob biex jekk hemm xi nies oħra li jistgħu jagħtu kontribut - hawnhekk qegħdin fuq il-mode tal-pożittiviżmu u biex naraw x’nistgħu naddottaw biex intejbu l-affarijiet – jingħaqdu magħna wkoll.

  IL-PERIT LINO ZAMMIT: Mr Chairman, jien nista’ nitkellem b’mod ġenerali,  fis-sens li r-rakkmandazzjonijiet li kien hemm fir-rapport iddiskutejnihom fit-tul anke ma’ l-Uffiċċju ta’ l-Awditur u naħseb li kienu riżultat ta’ inizjattivi li kienu qed jittieħdu fl-awtorita` minn meta twaqqfet sal-lum.  Ir-rakkmandazzjonijiet essenzjalment huma kollha pożittivi u kollha jagħtu spinta ‘l quddiem biex ix-xogħlijiet ikunu jistgħu jitwettqu aħjar.  Sintendi hemm element ta’ implimentazzjoni li ma jistax isir f’daqqa - għaliex jirrikjedi ż-żmien biex ikun hemm l-affarijiet in place  - imma huma affarijiet li bil-mod il-mod ikomplu jsaħħu lill-awtorita` u jkomplu jagħtu riżultat li kulħadd jixtieq f’dan is-settur.

  THE CHAIRMAN:  Jiġifieri jekk qed nifhmek tajjeb, l-awtorita` fasslet xi policy jew ippjanat xi policy b’xi timeframes eċċ., dwar kif dawn ir-rakkmandazzjonijiet jistgħu jiġu addottati?

  IS-SUR MARIO FALZON (Chief Executive ta’ l-Awtorita` ta’ Malta dwar it-Trasport):  Ta’ min wieħed jgħid mill-ewwel li r-Roads Department (RD) illum m’għadux dipartiment indipendenti imma huwa direttorat u jagħmel parti integrali mill-Awtorita` tat-Trasport.  Malli twaqqfet l-Awtorita` ittieħdu ċerti miżuri biex jaraw li ċerti responsabbiltajiet li kellu r-RD qabel, kemm ta’ finanzi kif ukoll ta’ administration u human resources, jaqgħu taħt il-corporate services biex imbagħad ikun jista’ jħalli lid-Direttorat tat-Toroq jagħmel dak ix-xogħol li suppost jagħmel hu.  

Min-naħa ta’ l-awtorita` impjegajna financial controller biex ikun hemm kontroll aktar strett fuq il-finanzi u anke abbażi ta’ dan ir-rapport impjegajna internal controller biex ikun jista’ jagħmel xogħol ta’ kontroll intern f’dak li għandu x’jaqsam mal-procurement procedure ta’ l-awtorita` kollha, apparti r-roads.  Konna kkummissjonajna wkoll rapport mingħand l-awdituri tagħna,  PricewaterhouseCoopers, biex huma jidħlu wkoll jaraw il-proċeduri stabbiliti li kien hemm fid-direttorat kemm f’dak li għandu x’jaqsam ma’ l-operat kif ukoll f’dak li għandu x’jaqsam ma’ finanzi.  

Id-direttorat illum qed iħaddan ukoll policy ta’ project management u qed inħarsu lejn il-proġett mill-bidu tiegħu sakemm jispiċċa u anke wara li jispiċċa.

  THE CHAIRMAN:  Project management jinkludi meta toħroġ tender għall-building jew reconstruction ta’ triq?

  IS-SUR MARIO FALZON:  Iva.

  THE CHAIRMAN:  Tista’ tispjegalna l-proċess li qed jiġi adottat issa?

  IS-SUR MARIO FALZON:  Din il-policy tinkorpora fiha konsultazzjoni ma’ terzi persuni, stakeholders oħrajn, li għandhom x’jaqsmu mal-proġett u jkun hemm ukoll assignment ta’ project manager fuq kull proġett.  Daħħalna issa wkoll il-kunċett tal-project supervisor li huwa bbażat fuq ir-rules and conditions tal-FIDIC  - li huma standards għoljin ħafna - li jispjegaw x’għandu jkun ir-rwol eżatt tas-supervisor engineer.  Qed ikun hemm mill-bidu nett a detailed programme of works biex wieħed ikun jista’ jfassal l-istages kollha tal-proġett.  Jidħol ukoll il-kunċett ta’ accounting on a daily basis, fis-sens anke jekk ikun hemm xi time variations, wieħed ikun daqsxejn iktar realistiku fihom u anke issa jibdew joħorġu l-commencement u l-completion dates. Anke jekk ikun hemm xi variations, illum qed naċċertaw li dawk il-variations ikunu approvati qabel ma jsiru.  

Qed isiru wkoll il-post contract evaluations and testing biex naċċertaw il-quality assurance tal-proġetti u qed ikun hemm iktar site inspections min-naħa ta’ l-enġiniera tagħna.  Qegħdin naħdmu wkoll fuq il-classification of contractors.  Din għalina hija importanti biex naċċertaw li meta jkun hemm xi bidding minn xi kuntrattur partikolari, dan il-kuntrattur ikun f’pożizzjoni li jkun jista’ jagħmel dak ix-xogħol li qed jibbiddja għalih.   

  THE CHAIRMAN:  Jiġifieri għamiltu xi shortlist tal-kuntratturi?

  IS-SUR MARIO FALZON:  Le, qegħdin naħdmu fuq il-contractor classification biex ‘il quddiem infasslu l-kriterji kif se niġġudikawhom.    Tajjeb li wieħed jgħid li minn qabel ma twaqqfet l-awtorita`, id-dipartiment kien diġa` impjega ammont ta’ periti li llum waslu biex jispiċċaw il-Masters fir-road engineering u allura għandna team iktar skillful biex jagħmel dan ix-xogħol.  Uħud minnhom illum huma managers u allura għandek saff ieħor ta’ nies li qegħdin jieħdu ħsieb dan ix-xogħol.  Qegħdin inkomplu bil-proċess biex insaħħu dejjem iżjed d-direttorat billi nimpjegaw numru ta’ quantity surveyors biex ikollna iktar nies imħarrġin kif ikejlu x-xogħol, apparti li nistgħu nżidu wkoll il-complement tal-periti.

Iktar minn hekk imbagħad, fejn jidħol it-tendering process qed tidħol iktar issa fil-proċess il-corporate services biex ikollna kontrolli aktar stretti kemm fuq l-authorisation tal-bills of quantities, ta’ l-invoices u tal-progress, u anke fuq il-final payments u r-retention money.  Għandna tighter controls…

  THE CHAIRMAN:  Imma dan wara li tkun ġiet awarded it-tender mill-General Contracts Committee hux hekk?  

  IS-SUR MARIO FALZON:  Dażgur, u anke għall-kuntratti li huma żgħar u li mhux bilfors imorru għand id-dipartiment tal-kuntratti.  Anke fejn jidħlu l-VAT receipts, hawnhekk ridna ndaħħlu iktar kontrolli stretti u qed nimplementaw anke various check lists, fis-sens li jkun hemm check list fuq il-proċess tat-tendering, fuq il-payment, fuq il-cost variations u anke fuq ir-retention payments biex wieħed ikun dejjem ċert li ma jaħarbilna xejn.  

Qegħdin ukoll ninsistu mal-kuntratturi li jkun hemm interim reports kemm fuq project process, il-budget versus actual report, u fuq dawn imbagħad inkunu nistgħu nibbażaw kontroll iktar strett fuq in-nefqa tal-finanzi fuq dawn it-tip ta’ tenders.  Kif issemma qabel …

  THE CHAIRMAN:  Imma għaliex ir-rapporti jsiru mingħand il-kuntratturi u mhux min-nies tiegħek?

  IS-SUR MARIO FALZON:   Isiru through the supervising architect imqabbad minnha.  

Qegħdin nagħmlu wkoll użu mid-DAS li joffri monitoring tajjeb anke fuq l-infiq u anke fformajna kumitat intern għall-ispejjeż kapitali ta’ ‘l fuq minn Lm3,000.  Hemmhekk allura qegħdin ngħaqdu kollox flimkien biex ikollna iktar kontroll, kemm at the initial stage of the project kif ukoll at the completion and post completion stages fejn jidħlu t-testijiet u l-quality assurance.   

  THE CHAIRMAN:  Milli nista’ nifhem – imbagħad se nistaqsi lill-Awditur Ġenerali għall-kummenti  tiegħu – numru sostanzjali minn dawn ir-rakkmandazzjonijiet qegħdin fil-proċess to be taken on board, speċjalment li jkun hemm holistic approach għall-proġett mill-bidu sa l-aħħar.  

Sur Falzon, inti semmejt l-istaff u mill-kummenti li saru min-naħa tad-dipartimenti konċernati, ġie wkoll issottolineat li kien hemm under manning.  Illum, għandek complement biżżejjed għal dak li huwa nies tekniċi u middle management jew nies li jagħmlu supervision?  Ittieħdu jew ġew utilised nies li kienu jaħdmu fis-settur pubbliku?  Waħda mill-problemi ta’ l-awtoritajiet – preżenti għandna s-Segretarju Parlamentari responsabbli mill-finanzi – hija s-supervision ta’ l-infiq tagħhom.  Fil-proċess ta’ dan l-eżerċizzju li adottajtu intom, użajtu staff li kien qabel anness u konness mad-dipartiment tal-gvern?  Jew inkella mpjegajtu nies ġodda?  Jekk għamiltu t-tnejn, tista’ tgħidilna kemm ingaġġajtu nies minn barra u kemm utilizzajtu ħaddiema li kienu diġa` fis-settur pubbliku?

  IS-SUR MARIO FALZON:  L-awtorita` hija marbuta mal-proċeduri normali li għandhom bodies parastatali oħrajn.  Jiġifieri meta aħna niġu biex nimpjegaw lil xi ħadd l-ewwel irridu mmorru through MIMCOL biex huma jaraw jekk hemmx xi nies li qegħdin fis-servizz pubbliku li huma lesti li jiġu jaħdmu ma’ l-awtorita` u jekk isibu nies li huma lesti li jiġu jaħdmu ma’ l-awtorita`, allura jiġu sottomessi lilna biex jiġu ntervistati.  

Basically, il-periti diġa` qegħdin hemmhekk u kienu hemmhekk qabel ma sar ir-rapport.  Fil-fatt anke meta ltqajna man-National Audit Office aċċennajna li għandu jkun hemm rifirenza għal dan il-punt fir-rapport.  Se nimpjegaw periti oħrajn għax kien hemm min talab, u anke hawnhekk għaddejna mill-proċess li mmorru għand il-MIMCOL, jekk ma nsibux within the government service imbagħad immorru għand l-ETC, u jekk l-ETC ma jkollhomx fil-kotba tagħhom, allura immorru fuq l-open market.  Basically dak huwa l-proċess li qed nużaw.

  THE CHAIRMAN:  U llum kemm tista’ tgħid li għandek mill-istaff complement neċessarju?  Għandek 80%, 90% jew 100%?  

  IS-SUR MARIO FALZON:  100% żgur li ma jkollokx għaliex dejjem ikun hemm x’wieħed itejjeb fuq dak li jkollu.  Bil-proġetti li għandna in hand u bil-proġetti li għandna għall-futur żgur li rridu nkomplu nsaħħu d-direttorat u anke l-awtorita` in ġenerali.  Kif qed ngħid, diġa`  ittieħdu l-miżuri biex nimpjegaw erba’ quantity surveyors li għalina huma importanti.  Naħseb li bl-ingaġġ tal-quantity surveyors u bl-ingaġġ tas-supervisor engineers  ikollna bażi tajba fuqhuex wieħed ikun jista’ jimxi tajjeb ‘il quddiem.

  THE CHAIRMAN:  Il-proċedura li għadek kif spjegajtilna ġiet adottata fl-awarding tal-kuntratti li ngħataw jew li qed jinħadmu fil-preżent taħt il-protokoll Taljan?

  IS-SUR MARIO FALZON:  Għall-awarding ta’ dawn il-kuntratti kien hemm proċess li kien ġie stabbilit min-naħa tal-ministeru.  Il-proċess ta’ project management ġie adottat u fil-fatt ilna għaddejjin bid-diskussjonijiet ma’ l-entitajiet tal-utilities.  Is-supervisor engineers qegħdin jaħdmu qrib ħafna mal-kuntratturi, u hemmhekk ukoll għandna programme of works li ġie sottomess lill-awtorita` biex aħna nkunu nistgħu mbagħad inkejlu l-progress of works.  Għandna mbagħad l-internal controller li kontinwament qiegħed ikun involut f’diskussjonijiet li qed isiru ta’ kull ġimgħa kemm mas-supervisor engineers u kemm mal-kuntratturi biex jagħmel ċert li kulħadd qed jimxi mal-proċeduri li stabbilixxejna.

  THE CHAIRMAN:  Grazzi.  Il-Ministru Mugliett.

  ONOR. JESMOND MUGLIETT (Ministru għall-Iżvilupp Urban u Toroq):  Xtaqt l-ewwelnett ngħid li għal dak li jirrigwarda movement of staff, kultant ikun hemm moviment bil-kontra, fis-sens li r-RD kellu quantity surveyors li minħabba li dawn kienu għadhom ħaddiema tas-servizz pubbliku u kienu detailed setgħu japplikaw għal promozzjonijiet li ħarġu f’dipartimenti oħra tal-gvern bir-riżultat li llum ir-RD huwa prattikament mingħajr quantity surveyors.  Din hija xi ħaġa li qed tikkonċernana, anke minħabba li ma jistax ikollok contract management ta’ l-ebda kuntratt, aħseb u ara ta’ dawn l-entitajiet, mingħajr ma jkollok quantity surveyors.  Waħda mill-affarijiet li qed nagħmlu hija li naraw kif ningaġġaw dawn il-quantity surveyors b’mod immedjat.  

Xi ħaġa li forsi ma ngħatatx importanza biżżejjed fir-rakkmandazzjonijiet hija l-issue tat-testing.  Ir-rakkmandazzjonijiet jitkellmu fuq l-ISO 9000 u għalkemm l-awtorita` ma jistax ikollha laboratorju bl-ISO 9000, hemm entitajiet tal-gvern li għandhom laboratorju  bl-ISO 9000 - qed nirriferi għan-national laboratory.  Hija l-intenzjoni tagħna li kemm jista’ ikun inżidu l-użu ta’ dan il-laboratorju, kemm minħabba li għandu din iċ-ċertifikazzjoni u kemm għax naħsbu li l-indipendenza li jista’ jagħtik dan il-laboratorju tasserixxi anke kontroll aħjar.  

  THE CHAIRMAN:  Xtaqt nistaqsi lill-Awditur Ġenerali jekk għandux xi ħaġa li jrid iżid jew xi kumment li jrid jagħmel fir-rigward ta’ l-ispjega li għadu kif tana s-Sur Falzon.

  IS-SUR JOSEPH G. GALEA (Awditur Ġenerali):  Mr Chairman, kif qal tajjeb is-Sur Falzon, waqt li kien qed jiġi mħejji r-rapport ġie mfisser lilna kemm l-awtorita` ħaditha bis-serjeta` biex tintroduċi ċerti affarijiet.  Effettivament aħna għedna - u issa qed jikkonfermaha hawnhekk is-Sur Falzon u aħna nikkonfermaw ukoll - li għalkemm dejjem hemm x’wieħed jirranġa, jidher li r-rittmu biex jindirizzaw il-problemi li ġew elenkati qiegħed hemm.

  THE CHAIRMAN:  Sur Spiteri,  wieħed mill-punti li inti ssollevajt u anke ġie diskuss hawnhekk kien dak dwar il-problema tal-pricing li jiddetermina t-tender.   U hawn kien hawn diskussjoni fejn ingħad li mhux neċċessarjament li dak li jkun bl-inqas prezz se jagħti l-aħjar riżultat.   Jien naħseb li dan huwa punt validu ħafna li ilu jissemma, pero` jekk dan il-kriterju ma jkunx adottat, nistgħu niffissaw xi kriterji li jkunu aċċettabbli għal kulħadd?  Jista’ wieħed jiddiskuti ma’ l-istakeholders preżenti hawnhekk u naraw xi kriterji jistgħu jiġu ffissati li once li jkunu osservati allura wieħed ikun jista’ jagħżel dik it-tender li mhux neċċessarjament tkun l-irħas?  Naf li m’intix marbut b’dan il-kriterju, imma hija konswetudni li tiġi esegwita. Issa jekk wieħed ma josservax dan il-kriterju, hemm xi kriterji oħra oġġettivi u razzjonali li wieħed jista’ jimxi fuqhom meta jiġi għall-awarding ta’ tender?

  IS-SUR JOSEPH SPITERI (Direttur Ġenerali fid-Dipartiment tal-Kuntratti):  Mr Chairman, il-kwestjoni tal-prezz f’dan il-pajjiż dejjem hija problema għax kif tagħmel, taqla’; jekk taqbeż lill-irħis, l-irħis iqajjem pogrom, jekk tmur għall-għoli jgħidulek li qed tonfoq iktar milli għandek tonfoq.  Jiġifieri hemm problema u anke meta tiġi biex tagħżel ma tħossokx liberu li tagħmel ċerti deċiżjonijiet with the necessary peace of mind.  M’iniex qed ngħid dan mil-lat politiku ħalli ma ninftehimx ħażin, imma huwa diffiċli biex taqbeż l-orħos wieħed.  U rrid ngħid li m’hu veru xejn l-impressjoni li hawn li aħna dejjem ngħażlu l-orħos offerta kapriċċjożament.  L-ewwelnett minn xi sitt snin ‘il hawn daħlet is-sistema tat-three envelopes.   Kull tender li tiswa iktar minn Lm250,000 toħroġ fi tliet pakketti, l-ewwel pakkett ikun il-bid bond,  it-tieni pakkett ikun it-technical specifications u t-tielet pakkett ikun il-prezz.  Mela biex tgħaddi mill-ewwel pakkett għat-tieni, bħala tenderer trid tissodisfa l-kriterji ta’ l-ewwel pakkett jiġifieri bid bond  tajba, valida,  to the right amount, to the right validity, period, etc.   Jekk tissodisfa dawn il-kriterji u tgħaddi għat-tieni pakkett imbagħad għandek it-teknika u jekk fit-teknika m’għaddejtx, il-prezz tiegħek lanqas niftħuh.  Mela m’hu veru xejn li qed nagħtu importanza primarja lill-prezz.   Aħna qed nitkellmu fuq l-orħos meta tkun tender open fejn il-prezzijiet jiġu ppubblikati mill-ewwel.  Hemmhekk, jekk titkellem ma’ kuntrattur jgħidlek li ħadha hu għaliex tiegħu tkun Lm145,000 u ta’ warajh tkun Lm150,000.  U ara ma tmisshielux għax jibdew il-problemi.   Pero` din is-sistema tat-three envelopes tevita din il-biċċa xogħol.  

Mr Chairman, nista’ nsemmi każ tipiku fejn ma għażilnix l-orħos offerta; l-intersection ta’ Tal Qroqq, dawk it-toroq il-ġodda li għadhom qed jiġu ffinalizzati issa.   Kellna stima ta’ Lm1,900,000 u daħlet offerta ta’ Lm800,000 u offerta oħra ta’ Lm1,450,000.  Minħabba li ma ħadniex l-orħos offerta ħaduna l-qorti u kellna appelli u ma nafx x’ma nqalax.  Ma kenitx faċli, pero` aħna bqajna ma tajniex it-tender lill-orħos bidder  u naħseb li kellna raġun għax ix-xogħol sar, sar bil-prezz ta’ Lm1.5 miljun u variations  kien  hemm ftit.  Jien kont ċert illi li kieku ħadna l-offerta ta’ Lm800,000 kienet titla’ Lm1.5 miljun biex ix-xogħol isir kif għandu jsir.  F’dan il-każ għamilniha, imma mbagħad ma nistgħux fuq tender għal triq żgħira jkollna offerta ta’ Lm50,000 u oħra ta’ Lm52,000 u nieħdu tat-Lm52,000.  Għax fuqhiex se nagħżluha?  Mela dik hija waħda mid-diffikultajiet li niffaċċjaw biex intajru l-orħos offerta.  Imbagħad hemm it-tieni diffikulta`.

It-tender tista’ toħroġha, jew għall-orħos prezz konformi ma’ l-ispeċifikazzjonijiet, jew the most economically advantageous li allura trid tagħmel kriterji apposta fit-tender,  kriterji oġġettivi ħafna u li trid tkejjilhom preċiż, kważi arithmetically  biex tgħid li t-tender  ta’ wieħed ġabet 97 punt u t-tender  ta’ l-ieħor ġabet 95 punt.  Irid ikun hemm preċiżjoni kompleta u oġġettiva fil-kejl u fl-onesta` ta’ min jagħmel l-aġġudikazzjoni għaliex inkella inkwiet ikollok.

  THE CHAIRMAN:  Naħseb li dan li qed tgħid huwa punt tajjeb, imma dawn il-kriterji u din l-oġġettivita` tista’ effettivament tintlaħaq?

  IS-SUR JOSEPH SPITERI:  Iva, tista’ tintlaħaq.  Fil-fatt fir-regolamenti l-ġodda li għandna - mhux għax kien hemm bżonnhom għax aħna nafuhom – fejn ġejna aligned ma’ l-acquis, għedna ċar u tond li tender  tista’ toħroġ fuq żewġ kriterji, jew  the cheapest conforming to specifications  jew inkella  the most economically advantageous.   Issa għall-economically advantageous trid tagħmel kriterji ċarissimi fit-tender, anzi jien nemmen li għandu jsir aktar minn hekk.  Jien nemmen li jekk se nagħti l-marki, fit-tender ngħid li ta’ “dak” se nagħti 20 punt minn 100 u ta’ “dan” se nagħti 15 ħalli kulħadd ikun jaf minn qabel kemm għandek nies, kemm għandek għodda, eċċ.

  THE CHAIRMAN:  Imma din is-sistema qed tiġi adottata?

  IS-SUR JOSEPH SPITERI:  Le, s’issa qatt ma għamilniha, imma tista’ issir.

  THE CHAIRMAN:  Allura x’qed iżomm, jekk qed iżomm?  Jew inkella hemm xi riluttanza biex tiġi esegwita din is-sistema?

  IS-SUR JOSEPH SPITERI:  Jien naħseb li f’ċerti kategoriji ta’ xogħol huwa diffiċli ħafna biex timplimenta dan għax tista’ tkun suġġettiv.   Jekk inti, per eżempju, se tagħmel sewage purification plant fejn allura għandek expertise  minn barra, tista’ tagħmilha, imma meta fil-każ tat-toroq għandek tmien kuntratturi li  more or less  huma kollha ta’ l-istess livell, kif se ssib din il-marka differenti bejniethom?  U min se joqgħod għaliha?  Żgur li jappella għaliex  għandu dritt jappella.  Pero` minkejja dan kollu li għedt tista’ issir għalkemm m’għamilniha qatt ħlief f’tenders ta’ computers u affarijiet simili.

  THE CHAIRMAN:  Imma jien li qed nistaqsi huwa dan.  Illum it-tenders jitilgħu għal miljuni ta’ liri u jekk kif qed tgħid int, anke taħt l-acquis aħna obbligati li nadottaw ċerti kriterji - u int l-ewwel għedt li dawn huma kriterji oġġettivi imbagħad għedt li jistgħu jkunu suġġettivi - ...  

  IS-SUR JOSEPH SPITERI:  Le, jien għedt li jekk min jagħżel ma jkunx ta’ integrita` assoluta  jista’ jaqa’ fis-suġġettiv għaliex joqgħod jgħid “Jien naħseb li “dan” il-kuntrattur huwa aħjar minn “dan””.  Imma fuqhiex se tagħtihielu?  Għax tafu?

  THE CHAIRMAN:  Għalhekk irid ikollok kriterji li jkunu oġġettivi.

  IS-SUR JOSEPH SPITERI:  Imma fil-kuntest ta’ Malta huwa diffiċli ħafna.  

  THE CHAIRMAN:  Imma jien ma naqbilx li fil-kuntest ta’ Malta kollox huwa impossibbli.

  IS-SUR JOSEPH SPITERI:  Jien mhux impossibbli għedt imma diffiċli.

  THE CHAIRMAN:  Imma mhux kollox huwa diffiċli?  Anke li tqum filgħodu huwa diffiċli għaliex tista’ ma tqumx!  Jien qed nistaqsi jekk din is-sistema li ssuġġerejt int u li qatt ma ġiet adottata pero` hija feasible u tista’ tiġi mplimentata, huwiex possibbli li l-awtorita` flimkien magħkom u anke jekk ikun hemm bżonn l-Awditur, jinkludu dawn it-tip ta’ kriterji fil-proċedura tat-tendering ħalli l-kuntrattur li jkun qed jissottometti t-tender ikun ukoll jaf għalxiex qiegħed jittenderja għaliex jekk ikun jaf għalxiex qiegħed jittenderja tnaqqas dak il-preġudizzju li dak li jkun jgħid li tiegħu l-aħjar.  Ovvjament kull kuntrattur se jgħid li tiegħu l-aħjar, pero` nistgħu aħna nħarsu lejn l-eventwalita’ li in due course  - u mhux qatt -  din is-sistema nadottawha u bħala kumitat aħna nirrikmandaw dan?  Qed ngħid dan anke fl-interess pubbliku.  

  IS-SUR JOSEPH SPITERI:  Mr Chairman, din is-sistema ta’ tenders bil-punteġġi għamilniha mhux darba jew tnejn, imma l-iktar li saret kien fl-information technology, fejn xtrajna, per eżempju, sistema għall-isptar u  allura nistgħu naraw it-track record, kemm-il waħda għamel bħalha, eċċ.  Għar-rigward tat-toroq jien naħseb li s-soluzzjoni hija li jkollna klassifika ta’ sitta jew tmien kuntratturi li nafu li huma kollha ta’ kalibru u għal ċerti kuntratti ta’ ċerta entita` jittenderjaw huma biss.  Dan inaqqas il-proċedura li trid toqgħod tfittixlu għaliex jekk tiddikjarah class “A” contractor il-prezz jirbaħ.  Jien għandi esperjenza twila f’dan ix-xogħol  u nista’ ngħidlek li jekk ma jsirx hekk ma ssibx tarf.  Minflok noqgħodu nagħmlu l-punteġġi – dejjem qed nitkellem fuq it-toroq għax fuq affarijiet fejn hemm element qawwi ta’ imported expertise tista’ tagħmilha – ikollok numru ta’ kuntratturi li inti tqis li huma ta’ livell tajjeb u li kollha kapaċi jagħtuk triq suret in-nies, u min jitfa’ l-aħjar prezz jieħu l-kuntratt.

  THE CHAIRMAN:  Kif għadu kif spjega s-Sur Falzon, dan l-eżerċizzju li jkun hemm klassifika tal-kuntratturi qed isir.  Jiġifieri effettivament once li jiġi realised  inkunu nistgħu nimxu fuq dawn il-kriterji. 

  IS-SUR MARIO FALZON:  Aħna għalhekk qegħdin naħdmu fuq il-kriterji tal-contractor classification. Aħna rridu nkunu ċerti li min se jieħu kuntratt huwa kapaċi jesegwixxi dak ix-xogħol, kemm fil-ħin, kemm fil-prezz li kien ibbiddja u anke fil-kwalita`.  Ovvjament dawk il-kriterji jridu jinkludu, kif semma s-Sur Spiteri, ir-riżorsi li għandu l-kuntrattur, kemm dawk ta’ makkinarju, kemm ta’ finanzjarji, kif ukoll dawk umani.

  IS-SUR JOSEPH SPITERI:  Mr Chairman, jekk isir dan nevitaw li f’kull tender  nirripetu l-proċess. Jekk inti għandek sitt kuntratturi jew tmienja li kklassifikajthom first class contractors m’għandekx għalfejn f’kull tender toqgħod tara kemm għandu nies, makkinarju eċċ. Għalfejn tagħmel dan meta aħna qegħdin l-istess nofs tużżana kuntratturi?!  Jekk ikun class “A” ikun class “A”  u biex jispiċċa minn class “A”  ikun hemm proċedura kif jiġi relegated jew promoted.  
  THE CHAIRMAN:  L-Onor. Fenech.

  ONOR. TONIO FENECH (Segretarju Parlamentari):  L-ewwelnett irrid ngħid li napprezza dak li qed jgħid id-direttur tal-kuntratti li f’Malta għandna l-problema li naġġudikaw kif naġġudikaw, dejjem ikun hemm id-domanda jekk il-proċess kienx trasparenti biżżejjed.  Iċ-ċokon tagħna jrendina nkunu iktar prudenti u konservattivi fil-mod kif nadottaw ċerti ġudizzji u allura dejjem l-orħos huwa l-eħfef għax ħadd ma jgħajjrek.  Imma nafu li l-orħos mhux neċessarjament ikun l-orħos għax jista’ ikun li l-irħos ikun l-ogħla għax at the end of the day, kif anke qal is-Sur Spiteri, tispiċċa taġġudika kuntratt għal Lm800,000 għaliex taf li forsi jitla’ Lm1 miljun jew Lm1.2 miljun filwaqt li jekk taġġudikah b’Lm1 miljun, dan jitla’ għal  Lm1.4 miljun.  Jien naħseb – u din qed inħarsu lejha kif jista’ jgħid is-Sur Spiteri stess – li, iva, irridu nħarsu iktar fid-dettall kif nistgħu nadottaw aħjar l-option l-oħra, jiġifieri l-points system biex ikollna dawk li huma more economically advantageous.  Din m’hijiex xi ħaġa li tgħid li issa se naqbdu u nagħmluha għaliex wieħed irid jagħmel analisi biex jara kif jistabbilixxi dawn il-kriterji b’mod li jkunu aċċettabbli u jagħtuna riżultati konsistenti.  Jien naħseb li ‘l hemm irridu mmorru eventwalment jekk irridu naraw veru value for money għall-proġetti li aħna nagħmlu għax mill-passat nafu illi li sempliċiment nagħtu kuntratt fuq il-kriterju ta’ l-irħas, m’huwiex daqshekk vantaġġjuż.  

Rigward li aħna nagħmlu klassifikazzjoni tal-kuntratturi rrid ngħid li filwaqt li fuq livell ta’ xogħlijiet ta’ ċerta portata dan jista’ isir, ma naħsibx li jista’ jsir f’kollox, għax bir-regoli l-ġodda, meta naqbżu ċertu valur, it-tender huwa miftuħ għal kulħadd inkluż kuntratturi internazzjonali u allura żgur li l-economic advantageous system trid tidħol f’dak il-livell għax inkella mhux se jkollna kriterji kif se nagħmlu dak it-tip ta’ ġudizzju.  Huwa fl-interess tagħna wkoll li jkun hemm dan l-openness biex ikun hemm dawn it-tip ta’ għażliet għax nemmen li l-kuntratturi lokali għandhom x’jitgħallmu milli huma jkunu partners fuq proġetti biex jieħdu t-technical knowhow ta’ kif isiru l-affarijiet.  Din hija diskussjoni wiesgħa u ma nafx kemm nistgħu nibqgħu nespandu fuqha, pero` naħseb li d-direzzjoni ġenerali hija li aħna rridu nħarsu lejn kif dan il-metodu napplikawh għax kif kien tajjeb f’postijiet oħra jista’ ikun tajjeb għalina wkoll.  Veru li kif qed jgħid is-Sur Spiteri f’pajjiżna sfortunatament għandna l-element li nibqgħu nikkontestaw kull kuntratt u allura wieħed irid ikun iktar preċiż, kif anke qal hu, f’dawk il-kriterji, pero` żgur li ma nistgħux nitilqu b’moħħna u ngħidu li din m’hijiex triq li nistgħu nidħlu fiha.  

  THE CHAIRMAN:  Il-Ministru Mugliett.

  ONOR. JESMOND MUGLIETT:  Mr Chairman, inti bdejt l-argument tiegħek billi għedt li l-orħos jista’ ikun perikoluż.  

  THE CHAIRMAN:  Għall-preċiżjoni jien għedt li ħafna mill-argumenti li anke hemm fir-rapport huma li l-orħos mhux dejjem huwa l-aħjar.  

  ONOR. JESMOND MUGLIETT:  Xtaqt ngħid li wieħed mill-proċessi li kienu għaddejjin għax irriżulta minn kif qed ikun il-pattern tat-tendering, huwa li hemm diskrepanza bejn  ir-rata tal-prezzijiet kif kien qed jarahom  id-Direttorat tat-Toroq u r-rata tal-prezzijiet kif kienu qed jarawhom il-kuntratturi.  Fil-fatt bħalissa għaddejjin minn problematika ta’ kuntratturi li qed jagħmlu tendering b’rati ta’ prezzijiet ħafna aktar għolja ​- ħafna drabi 50% u anke 60% iktar - mill-istimi tagħna.  Għalhekk inbeda proċess biex ir-rati tax-xogħlijiet ikunu stabbiliti fuq kriterji rigorużi u jiġi costed il-komponent kollu ta’ dak l-item.  Għad hemm diskrepanzi mal-kuntratturi pero` din qegħdin nagħmluha l-ewwelnett biex inkunu f’pożizzjoni li meta qed nagħmlu l-istimi tagħna nagħmluhom ibbażati fuq prezzijiet reali, jiġifieri x’qed jiġi jiswa lill-kuntrattur, u anke sabiex ikunu ċerta profitability li wieħed jistenna.  Meta naslu biex nersqu -  m’iniex qed ngħid se jkollna lista ta’ prezzijiet imwaħħla x’imkien u ngħidu li dik hi - lejn convergence se nkunu wasalna għal prezzijiet fejn inkunu nafu li, per eżempju, ma jistax ikollok wear in course li jmur b’inqas minn Lm5.50 kull metru kwadru u ħxuna ta’ erba’ pulzieri.  Jekk ikollok xi tender fejn kuntrattur jagħtik prezz ħafna inqas minn dik ir-rata allura huwa hemmhekk fejn l-irħas jista’ ikun perikoluż u naħseb li hemmhekk se jkun faċli għad-Dipartiment tal-Kuntratti li jeskluduh abbażi ta’ rati ħafna irħas.  Mill-banda l-oħra wieħed jista’ jagħmel l-argument bil-kontra. 

Bħalissa qegħdin naġġudikaw tender f’industrial estate fejn il-kondizzjoni tax-xogħol qiegħda li l-kuntrattur jaqbad triq, ilestiha minn kollox imbagħad jibda t-triq ta’ maġembha.  Dan sabiex ma jtellifx lil dawk il-workshops kollha f’daqqa.  Hemmhekk il-kuntrattur se jkun ġustifikat li jkollu rati ta’ xogħol iktar għoljin għax ir-rata ta’ tqegħid ta’ kurduna, per eżempju, mhux se tkun il-massimu li jista’ jagħmel.  Jien naħseb li meta naslu hemmhekk ikun jista’ jiġi preċiżat meta l-irħis ikun perikoluż.  Xtaqt issa ngħid xi ħaġa fuq il-klassifikar tal-kuntratturi.

Din il-klassifikazzjoni m’aħniex qed nagħmluha biex nagħtu x-xogħol lill-istess numru ta’ kuntratturi imma biex kemm jista’ ikun il-kuntratturi nġegħluhom ikunu konsistenti fil-workmanship tagħhom.  Jien naħseb li dak huwa l-għan aħħari tal-klassifikazzjoni u anke biex iddaħħal ċerta biżgħa fost il-kuntratturi li jekk jitilfu dik il-konsistenza se jitilfu l-klassifikazzjoni u allura jista’ jkun li jkunu esklużi.  Waħda mill-affarijiet li għandha tgħin kemm fl-ipprezzar kif ukoll fil-konsistenza tal-workmanship hija r-realta` ġdida għall-international tendering.  Il-fatt li tenders ta’ ċertu daqs huma obbligati joħorġu internationally naħseb li jġib rati iktar kompetittivi u anke joħloq lok li jiġu identifikati kuntratturi ta’ ċerta serjeta`.  

  IS-SUR JOSEPH SPITERI:  Mr Chairman, xtaqt nagħmel kumment żgħir fuq il-lowest bid.  L-istess regolamenti li għandna lanqas jawtorizzawna li naqbdu u naqtgħu l-orħos imma trid tibgħat għalih, tgħidlu li r-rati tiegħu huma baxxi u titolbu spjegazzjoni kif il-parti l-kbira qegħdin jikkwotaw Lm5 kull metru kubu u hu qed jikkwota Lm4 kull metru kubu.  Jiġifieri trid tagħtih iċ-ċans li jipprovdilek costings biex tara jekk għandux raġun hu, ma tistax taqbad u taqtgħu barra.  Jien din li taqbad u taqta’ barra lil xi ħadd ma naqbilx magħha; tagħtih ċans jispjega u jekk l-ispjega li jagħtik ma tiġġustifikax il-prezz imbagħad tajru.  

  THE CHAIRMAN:  Hemm iktar kummenti?  Ma jidhirx li hawn iktar kummenti għalhekk filwaqt li nirringrazzja lil kulmin ipparteċipa f’dawn il-laqgħat u lill-Awditur għar-rapport li għamel - minkejja li mhux kulħadd qabel dwar il-kontenut tiegħu imma dan wieħed jistennih - xtaqt li nagħmel suġġeriment għax naħseb li jkun ta’ ġid li l-pajjiż kollu jitgħallem minn din l-esperjenza u ntejbu għal quddiem.  Jien nissuġġerixxi li dak li għadu kif spjegalna s-Sur Falzon dwar il-policy li qed tiġi fformulata biex tiġi mplimentata jgħaddiha bil-miktub lil dan il-Kumitat u min għamel dan ir-rapport jerġa’ jidħol f’dak li qed jiġi adottat u kif qed jiġi mplimentat, sabiex fi żmien sitt xhur jew tmien xhur mil-lum - jgħidilna l-Awditur Ġenerali  - jagħtina l-opinjoni tiegħu dwar l-adozzjoni ta’ dawn ir-rakkmandazzjonijiet li apparentement l-istakeholders b’mod wiesa’, jekk mhux fid-dettall, jaqblu magħhom.  Ma nafx jekk il-Membri tal-Kumitat jaqblux ma’ dan.  

  ONOR. JESMOND MUGLIETT:  Ma nafx jekk tmien xhur humiex biżżejjed biex nimmarkaw differenzi, forsi kieku tkun sena jkun aħjar.  

  THE CHAIRMAN:  L-Awditur Ġenerali.

  IS-SUR JOSEPH G. GALEA:  Mill-esperjenza ta’ uffiċini oħra nista’ ngħid li normalment f’eżerċizzju bħal dan ta’ follow up fuq deċiżjoni li tkun ittieħdet, il-perijodu ma jkunx daqshekk qasir għaliex kif rajna, fil-bidu jista’ jkun hemm teething trouble, pero` jien inħalli f’idejkom.  Nistgħu forsi nagħtu data min-naħa tagħna ta’ sentejn from now, pero` dejjem bil-patt li l-uffiċċju tiegħi jżomm id-dritt li waqt li kuntratt ikun għaddej - kif diġa` aħna determinati li nagħmlu fuq xi kuntratti li huma għaddejjin - nidħlu biex naraw il-compliance ma’ regolamenti li jkunu bażiċi fis-sistema.  Jiġifieri fuq il-perijodu ta’ sentejn, aħna xorta se nkunu qegħdin preżenti qabel ma niġu hawnhekk bir-rapport.  

  THE CHAIRMAN:  Milli nista’ nifhem se jkun hemm xi tibdil fir-regolamenti tal-lum u għalhekk naħseb li sentejn ikun ftit fit-tul.  Jien naħseb li għandna jkollna progress report matul din is-sena dwar xi jkun għaddej u jekk ikun hemm bżonn nistgħu nestendu li jkun hemm din is-sorvelja.  Il-Kumitat jaqbel?  Jidher li hawn qbil unanimu dwar dan u għalhekk nitlob lis-Sur Falzon jibgħat lill-Kumitat ir-rakkmandazzjoni tiegħu, aħna ngħadduhom lill-Awditur Ġenerali u lid-dipartimenti konċernati u within a year l-Uffiċċju ta’ l-Awditur jagħmlilna follow up report u forsi jkollna xi seduta ta’ diskussjoni dwaru.  

Nirringrazzjakom tal-paċenzja li ħadtu biex tispjegaw is-sistema -  għalija kien importanti ħafna u żgur li għal sħabi wkoll – u naġġorna l-Kumitat għal data u b’aġenda li jiġu mħabbra iktar tard.

Fit-7:55 p.m. il-Kumitat aġġorna.

